
GOUVÈNÈ CUOMO ANONSE KOKENN CHENN PWOGRÈ SOU SANT RECHÈCH AK AKADEMIK 

WINTHROP-UNIVERSITY HOSPITAL LA 

 

Sant lan Pral Ofri Swen Sante Modèn, Kreye Dyòb epi Stimile Kwasans nan Rejyon an 

 

Gouvènè Andrew M. Cuomo te anonse jodi a Winthrop-University Hospital te fè gwo tonton pwogrè nan 

konstriksyon 95.000 pye kare Sant Rechèch ak Akademik li a nan Mineola kap koute $80 milyon. 

Responsab lopital te reyini ak lidè Eta a ak zòn lan pou yon Seremoni kap fete plasman pout strikti final 

la, yon reyalizasyon enpòtan nan achèvman nouvo sant lan.  Lokal la pral ogmante misyon Winthrop 

antanke yon sant medikal akademik enpòtan kap goumen pou bay sèvis premye klas, swen sante modèn 

nan Long Island, epitou kreye 45 dyòb pandan l ap ede stimile kwasans ekonomik fiti rejyon an. 

 

Nouvo Sant Rechèch ak Akademik Winthrop-University Hospital la se dènye egzanp sou kijan patenarya 

piblik-prive ap ede konstwi Nouvo New York la,” te deklare Gouvènè Cuomo. “Depi lè li te lanse lane 

pase, epi ak èd Long Island Regional Economic Development Council la, Sant Rechèch la te pote $80 

milyon nan ekonomi Mineola, sa ki te stimile nouvo dyòb epi atire nouvo biznis nan kominote a. Nouvo 

sant sa pral ede garanti sante ak byennèt fiti moun Long Island ak vitalite ekonomik rejyon an.” 

 

Nouvo Sant Rechèch ak Akademik la pral konsantre l sou rechèch dyabèt, obezite ak konplikasyon 

kadyometabolik yo ka koze, ak tou lòt pwoblèm sante onivo nasyonal ak lokal, tankou diminisyon nesans 

prematire ak tretman maladi ki gen pou wè ak vyeyès, tankou maladi Alzheimer ak atrit. Sant lan pral 

gen ladann salklas pou 80 etidyan medsin kap viv ak etidye sou kanpis Winthrop la, nan kad wòl li kòm 

kanpis Klinik Lekòl Medsin Stony Brook la. Espas la pral sèvi kòm salklas pou etidyan, espas fòmasyon 

medikal, epi yon laboratwa similasyon ki itilize mannken wobo natirèl pou ede nan fòmasyon klinisyen. 

Li pral gen ladann tou yon anfiteyat ki kap genyen 350 plas ki pral fonksyone alafwa kòm yon sal 

konferans pou etidyan ak yon espas pou pi gwo evenman edikasyon kominotè lopital la ap sponsorize. 

 

“Sant Rechèch ak Akademik la pral vin episant swen pou byennèt, rechèch ak etid medikal pou Konte 

Nassau ak rejyon an pandan Winthrop ap kontinye travay difisil pou elimine jan abitid pèsonèl, nitrisyon, 

ak fòs destriksyon obezite ap menase avni nou epi ogmante pri swen sante yo,” te deklare John Collins, 

Prezidan ak Direktè Jeneral Winthrop.  

Sant Rechèch ak Akademik Winthrop-University Hospital la te resevwa $1 milyon atravè Long Island 

Regional Economic Development Council (LIREDC) Gouvènè Cuomo a nan lane 2012 epi pwojè a aliyen l 

nèt ak strateji Konsèy la pou l devlope filyè inovasyon ak indistri nan transfòmasyon espas atravè rejyon 

an- tankou anba lavil, teren kontamine, ak sant inivèsitè, rechèch ak sant medikal. Envestisman 

Winthrop ak Eta New York ap fè a souliyen enpòtans swen sante genyen deplizanpli antanke yon motè 

pou kreyasyon dyòb ak pwogrè teknolojik.  

 

“Enstitisyon edikasyon ak sant sante New York, tankou Winthrop University Hospital, reprezante motè 

ekonomik vital. Pwojè sa se yon kreyatè dyòb premye klas ki pral ede kenbe ansante kominote ak 

ekonomi nan Long Island,” te deklare Prezidan, Direktè Jeneral, Komisyonè Empire State Development 

la, Kenneth Adams. “Anba lidèchip Gouvènè Cuomo, n ap wè patenarya piblik-prive inovatè kap stimile 

kwasans ekonomik pandan n ap konstwi yon baz solid pou fiti ekonomik nou.” 

 

“Se yon gwo jou pou Mineola ak pou Winthrop-University Hospital,” te deklare Senatè Jack Martins. 

“Nan yon moman kote dyabèt ak obezite ap vale teren, nouvo enstalasyon modèn sa pral ede mennen 

batay la kont yo pandan nap fòme nouvo jenerasyon doktè yo. Mèsi Winthrop pou gwo enstalasyon ak 

plizyè dyòb rechèch konstriksyon ak apre konstriksyon li pote nan kominote nou an.” 

 

“Winthrop University Hospital gen lontan lap bay swen medikal tòp nivo pou fanmi nan Long Island epi 

nouvo Sant Rechèch ak Akademik la pral sèlman amelyore sa ki te deja yon enstalasyon ak pèsonèl 

premye klas,” te deklare Manm Asanble Ed Ra. “Non sèlman sant lan pral amelyore swen medikal pou 

rezidan nou yo, men tou li pral mete aksan sou inovasyon ak vitalite kap ede devlope ekonomi nou an 

epi konstwi kominote pi solid. Mwen kontan wè pwogrè ki fèt sou sant sa, m ap espere l ap vin bastyon 

kwasans ak byennèt sou Long Island epi mwen ta renmen remèsye Gouvènè Cuomo ak Long Island 

Regional Economic Development Council la pou èd yo nan fè sa tounen reyalite.” 

 

Egzekitif Konte Nassau, Edward P. Mangano, te di konsa, “Winthrop-University Hospital kontinye ap fè 

bon travay nan sektè swen sante a. Anons jodi a make yon etap enpòtan pou Winthrop paske 

agrandisman sa pral mennen nan nouvo dekouvèt medikal. Anplis, nouvo sant sa pral mennen nan 

kreyasyon nouvo dyòb ak kwasans ekonomik pou bèl konte nou an.” 

 

Nouvo Sant Rechèch ak Akademik la deja pwouve li se yon motè ekonomik pou Mineola:  yon konplèks 

apatman modèn tou pre ranplase biwo avoka vid; yon konpayi enkibasyon teknoloji louvri pòt li pou 

nouvo pyonye teknoloji; epi nouvo magazen ak restoran sitiye sou tout Mineola Boulevard pou  fasilite 

nouvo kwasans ak aktivite Enstiti Rechèch la ap pwodi yo. 

 

“Pwojè sa reyalize prensipal strateji plan kolaborasyon pou devlopman ekonomik rejyon an pandan Sant 

Rechèch ak Akademik Winthrop-University Hospital’ la pral pote nouvo dyòb nan Long Island epi jwe yon 

wòl enpòtan nan sektè swen sante rejyon an,” te deklare Koprezidan LIREDC, Kevin Law, Prezidan, Long 

Island Association, ak Stuart Rabinowitz, Prezidan, Hofstra University. “Reyalizasyon “Topping Out” jodi 

a se yon gwo pa vè yon enstitisyon sante referans pou Long Island ki gen yon enpak dirèk sou kominote 

zòn lan ak ekonomi rejyon an. Konsèy Rejyonal Long Island la fyè pou l ede agrandisman sa ki pral gen 

yon enpak pozitif sou devlopman ekonomi lokal la ak sou sante kominote lap desèvi yo.” 

 

Se yon gwoup doktè ak sitwayen konsène zòn lan ki te fonde nan lane 1896 premye lopital benevola 

Long Island lan ki se yon resous swen sante rejyonal enpòtan ki angaje afon nan edikasyon medikal ak 

rechèch medikal, kap ofri sèvis konplè pou pasyan estèn ak pasyan ospitalize. Winthrop reyisi melanje 

filozofi pwogresis, sofistikasyon ak avansman yon enstitisyon ansèyman ak rechèch ki gen yon apwòch 

pèsonèl anpil nan swen pasyan yo– yon apwòch ki vin prensip òganizasyon an. Ansyen misyon akademik 

Lopital la te ranfòse nan lane 2011 lè Winthrop te vin yon Kanpis Klinik Stony Lekòl Medsin Brook 

University a, ki fòme 80 etidyan medsin twazyèm ak katryèm ane chak ane, sa ki rann Winthrop sèl 

lopital Long Island kap fòme etidyan nan modèl sa.  

